
ՏԵՂԵԿԱՆՔ
«2023 թվականի սեպտեմբերի 19-ից Ադրբեջանի կողմից Լեռնային Ղարաբաղի դեմ սանձազերծված ռազմական գործողությունների հետևանքով բռնի տեղահանվածներին միանվագ դրամական սոցիալական աջակցության միջոցառումը և տրամադրման կարգը հաստատելու մասին» Հայաստանի Հանրապետության կառավարության որոշման նախագծի ընդունման վերաբերյալ

1. Իրավական ակտի անհրաժեշտությունը (նպատակը)
Ներկայացվող նախագծի նպատակը 2023 թվականի սեպտեմբերի 19-ից Ադրբեջանի Հանրապետության կողմից Լեռնային Ղարաբաղի դեմ սանձազերծված ռազմական գործողությունների հետևանքով բռնի տեղահանված անձանց սոցիալական աջակցություն տրամադրել է:

0. Կարգավորման հարաբերությունների ներկա վիճակը և առկա խնդիրները
 Ադրբեջանի Հանրապետության կողմից Լեռնային Ղարաբաղի դեմ սանձազերծված ռազմական գործողությունների հետևանքով բռնի տեղահանվել են շուրջ 100000 քաղաքացիներ:
Կացարան, գոյության միջոցներ կորցրած քաղաքացիները կարիք ունեն դրամական տեսքով սոցիալական աջակցության՝ առաջին անհրաժեշտության ապրանքներ ձեռք բերելու համար:
Ըստ այդմ, նպատակահարմար է նրանց ցուցաբերել սոցիալական աջակցություն՝ միանվագ 100 000 դրամ տրամադրելու միջոցով: 

1.2. Առկա խնդրի առաջարկվող լուծումը
Հաշվի առնելով վերը նշվածը՝ առաջարկվում է ընդունել «2023 թվականի սեպտեմբերի 19-ից Ադրբեջանի կողմից Լեռնային Ղարաբաղի դեմ սանձազերծված ռազմական գործողությունների հետևանքով բռնի տեղահանվածներին միանվագ դրամական սոցիալական աջակցության միջոցառումը և տրամադրման կարգը հաստատելու մասին» Հայաստանի Հանրապետության կառավարության որոշման նախագիծը։

2. Կարգավորման առարկան
Ներկայացվող նախագծով առաջարկվում է 2023 թվականի սեպտեմբերի 19-ից Ադրբեջանի Հանրապետության կողմից Լեռնային Ղարաբաղի դեմ սանձազերծված ռազմական գործողությունների հետևանքով բռնի տեղահանված և 2023 թվականի սեպտեմբերի սեպտեմբերի 24-ի ժամը 12։00-ից հետո Հայաստանի Հանրապետության ներքին գործերի նախարարության միգրացիայի և քաղաքացիության ծառայության կողմից հաշվառված անձանց (այսուհետ՝ շահառուներ) տրամադրել միանվագ դրամական աջակցություն՝ 100000 դրամի չափով:
Աջակցությունը չափահաս շահառուներին կտրամադրվի Միգրացիայի տվյալների (տրամադրվում է բնակչության պետական ռեգիստրի տվյալներով նույանկանացվելուց հետո) հիման վրա՝ հաշվի առնելով. 
· քաղաքացիական կացության ակտերի գրանցման մարմիններից ստացված տվյալները (մահվան դեպքերը բացահայտելու համար),
· Օպերատիվ շտաբի տվյալները՝ Հայաստանի Հանրապետությունում գտնվող՝ 44-օրյա պատերազմից հետո Ադրբեջանի վերահսկողության տակ անցած համայնքներում հաշվառված կամ փաստացի բնակված քաղաքացիների տվյալները,
· Ազգային անվտանգության ծառայության տրամադրած շահառուների՝ սահմանահատման վերաբերյալ տվյալները (Հայաստանի Հանրապետությունից բացակայողներին բացահայտելու համար):
Անչափահաս երեխան, անկախ Միգրացիայի կողմից հաշվառված լինելու հանգամանքից, սույն միջոցառման շահառու է, եթե նրա մայրը կամ խնամակալը հանդիսանում է միջոցառման շահառու։ Աջակցությունը անչափահաս՝ մինչև 18 տարեկան շահառուներին տրամադրվելու է մինչև 2023 թվականի դեկտեմբերի 1-ը՝ ներառյալ, www.socservice.am կայքէջի միջոցով առցանց ներկայացված դիմումի հիման վրա: Դիմումին կցվում է ծննդյան վկայականը, խնամակալության վերաբերյալ փաստաթուղթը (եթե դիմումը ներկայացնում է խնամակալը): Երեխայի համար մորը կամ խնամակալին նշանակվում է միանվագ դրամական աջակցություն՝ հաշվի առնելով չափահաս քաղաքացիների համար սահմանված վերոնշյալ պայմանները: Երեխային նշանակված գումարը վճարվում է մորը կամ խնամակալին, ով ներկայացրել է դիմում:
Միանվագ դրամական աջակցությունը վճարվելու է կանխիկ կամ անկանխիկ եղանակով:
Չափահաս շահառուների վերաբերյալ Միագրացիայի տրամադրած տվյալները Միասնական սոցիալական ծառայությունից (այսուհետ՝ ծառայություն) ստանալուց հետո Կենտրոնական բանկը ապահովում է այն շահառուների բացահայտումը, ովքեր ունեն իրենց անվամբ բացված բանկային հաշիվներ: Կենտրոնական բանկը ծառայությանն է տրամադրում այդ շահառուների անվամբ բացված բանկային հաշիվների համարները, որոնց կցված  վճարային քարտերով տեղեկատվությունը տրամադրելու օրվան նախորդող 15 ամիսներին կատարվել է ելքի գործարք, իսկ այդպիսի գործարքի բացակայության դեպքում՝  առկա է վավերական վճարային քարտ:
Դրամական աջակցությունը վճարվում է նաև կանխիկ եղանակով, եթե շահառուն (անչափահաս շահառուի դեպքում՝ նրա ծնողը) հանդիսանում է 75 տարին լրացած կամ 1-ին կամ 2-րդ խմբի հաշմանդամություն ունեցող անձ և Կենտրոնական բանկ կատարված հարցմանն ի պատասխան՝ վճարման ցուցակը ձևավորվելու օրվա դրությամբ չի տրամադրվել շահառուի (անչափահաս շահառուի դեպքում՝ նրա ծնողի) վճարային քարտի համարը:
Ստացիոնար պայմաններում բուժում ստացող շահառուին գումարը կանխիկ եղանակով կարող է վճարվել նաև նրա տված և տվյալ առողջապահական հաստատության ղեկավարի կողմից հաստատված լիազորագրի  հիման վրա՝ լիազորված անձին։
Եթե անձը չունի անձը հաստատող փաստաթուղթ, գումարը կանխիկ եղանակով կվճարվի Հայաստանի Հանրապետության կառավարության 1998 թվականի դեկտեմբերի 25-ի N 821 որոշմամբ հաստատված ժամանակավոր վկայականի հիման վրա (տրամադրում է Ներքին գործերի նախարարությունը): 
Միանվագ դրամական աջակցությունը անչափահաս շահառուի համար վճարվում է մորը կամ խնամակալին: 
Եթե վճարման ցուցակը Հայփոստին տալուց հետո շահառուն մահանում է, ծառայության տարածքային կենտրոն ներկայացված դիմումի հիման վրա ծառայությունը տրամադրում է տեղեկանք՝ մահացած անձին վճարման ենթակա (այդ թվում՝ անչափահաս շահառուի համար) գումարն այլ անձի վճարելու մասին: Այլ անձ կարող է լինել՝ շահառուի (անչափահաս շահառուի դեպքում՝ ծնողի, ում տվյալները ներառվել են վճարման ցուցակ) ամուսինը կամ 14 տարին լրացած երեխան կամ Լեռնային Ղարաբաղում շահառուի հետ նույն բնակության վայրի հասցեով բնակվող ընտանիքի այլ անդամը:
Եթե մինչև 2024 թվականի հունվարի 25-ը միանվագ դրամական աջակցությունը կանխիկ եղանակով չի վճարվում, ապա Հայփոստը փոխանցված գումարը մինչև 2024 թվականի հունվարի 31-ը վերադարձնում է Հայաստանի Հանրապետության պետական բյուջե՝ ծառայությանը տրամադրելով այն շահառուների տվյալները, որոնց՝ 	
1) միանվագ դրամական աջակցությունը վճարվել է առողջապահական հաստատության ղեկավարի կողմից հաստատված լիազորագրով՝ նշելով այն անձի անունը ազգանունը, հանրային ծառայությունների համարանիշը, ում վճարվել է գումարը և առողջապահական հաստատության անվանումը, որը տվել է լիազորագիրը.
2) միանվագ դրամական աջակցությունը վճարվել է Ծառայության տված տեղեկանքով (վճարման ուղարկելուց հետո շահառուի մահվան դեպքում)․
3) միանվագ դրամական աջակցությունը չի վճարվել։
Բանկը դրամական միջոցներն ընդունելու օրվան հաջորդող բանկային օրվանից ոչ ուշ, բանկային հաշվի համարով և հանրային ծառայությունների համարանիշով կամ հանրային ծառայությունների համարանիշ չստանալու մասին տեղեկանքով նույնականացնում է շահառուին, ճշտում է շահառուի անվամբ բացված բանկային հաշվի առկայությունը և՝
	1) շահառուի անվամբ բացված գործող բանկային հաշվի առկայության դեպքում միանվագ դրամական աջակցության գումարը մուտքագրում է այդ բանկային հաշվին.
2) շահառուի անվամբ բացված գործող բանկային հաշվի բացակայության կամ տեխնիկական պատճառով միանվագ դրամական աջակցության գումարը բանկային հաշվին չմուտքագրելու դեպքում գումարը 1 աշխատանքային օրվա ընթացքում վերադարձնում է պետական բյուջե, իսկ շահառուների տվյալները տրամադրում է ծառայությանը:
Եթե առցանց դիմումը մերժվել է, ապա մերժման հիմքերը վերացնելուց հետո սահմանված կարգով և ժամկետներում կարող է ներկայացվել նոր առցանց դիմում կամ անձը կարող է գրավոր դիմել ծառայություն, այդ թվում՝ էլեկտրոնային եղանակով՝ https://e-request.am/ կայքէջի միջոցով:
Եթե չափահաս շահառուի տվյալները չեն ներառվել վճարման ցուցակ, ապա իրեն միանվագ դրամական աջակցություն նշանակելու և վճարելու համար անձը կարող է գրավոր դիմել ծառայություն, այդ թվում՝ էլեկտրոնային եղանակով՝ https://e-request.am/ կայքէջի միջոցով:
Միանվագ դրամական աջակցության գումարը չի կարող արգելադրվել (դրվել արգելանքի տակ), բռնագանձվել կամ հաշվանցվել հաճախորդի պարտավորությունների դիմաց և ենթակա չէ ժառանգման:
Հարկ է նկատի ունենալ նաև, որ անձը պարտավոր է ներկայացնել իրեն վերաբերող հավաստի տվյալներ (փաստաթղթեր), տեղեկացնել այն հանգամանքների մասին, որոնց առկայությունը կարող է հանգեցնել միանվագ դրամական աջակցություն չվճարելուն (անչափահաս շահառուին նշանակելը մերժելուն): Նշված պարտականությունները չկատարելու հետևանքով ավել վճարված միանվագ դրամական աջակցության ենթակա են հետգանձման օրենսդրությամբ սահմանված կարգով:

3. Իրավական ակտի կիրառման դեպքում ակնկալվող արդյունքը
Իրավական ակտի կիրառման արդյունքում 2023 թվականի սեպտեմբերի 19-ից Ադրբեջանի Հանրապետության կողմից Լեռնային Ղարաբաղի դեմ սանձազերծված ռազմական գործողությունների հետևանքով բռնի տեղահանված անձանց կտրամադրվի 100000-ական դրամի չափով միանվագ դրամական աջակցություն:

4. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
«2023 թվականի սեպտեմբերի 19-ից Ադրբեջանի կողմից Լեռնային Ղարաբաղի դեմ սանձազերծված ռազմական գործողությունների հետևանքով բռնի տեղահանվածներին միանվագ դրամական սոցիալական աջակցության միջոցառումը և տրամադրման կարգը հաստատելու մասին» ՀՀ կառավարության որոշման նախագիծը չի բխում Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններից:

1. «2023 թվականի սեպտեմբերի 19-ից Ադրբեջանի կողմից Լեռնային Ղարաբաղի դեմ սանձազերծված ռազմական գործողությունների հետևանքով բռնի տեղահանվածներին միանվագ դրամական սոցիալական աջակցության միջոցառումը և տրամադրման կարգը հաստատելու մասին» ՀՀ կառավարության որոշման նախագծի ընդունման առնչությամբ Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին

«2023 թվականի սեպտեմբերի 19-ից Ադրբեջանի կողմից Լեռնային Ղարաբաղի դեմ սանձազերծված ռազմական գործողությունների հետևանքով բռնի տեղահանվածներին միանվագ դրամական աջակցության սոցիալական միջոցառումը և տրամադրման կարգը հաստատելու մասին» ՀՀ կառավարության որոշման նախագծի ընդունման դեպքում հարկ կլինի հատկացնել 10.0 մլրդ դրամ (100000 շահառու x100000 դրամ):


